
RE\724522MT.doc PE407.469v01-00

MT MT

PARLAMENT EWROPEW
2004 2009

Dokument ta' sessjoni

20.5.2008 B6-0123/2008

ABBOZZ TA' MOZZJONI GĦAL 
RIŻOLUZZJONI
imressqa biex jingħalaq id-dibattitu dwar id-dikjarazzjonijiet mill-Kunsill u 
mill-Kummissjoni

skond l-Artikolu 103(2) tar-Regoli ta' Proċedura 

minn Pasqualina Napoletano, Véronique De Keyser u Béatrice Patrie

f'isem il-Grupp PSE

dwar is-sitwazzjoni fil-Libanu















PE407.469v01-00 2/4 RE\724522MT.doc

MT

B6-0123/2008

Riżoluzzjoni tal-Parlament Ewropew dwar is-sitwazzjoni fil-Libanu

Il-Parlament Ewropew,

– wara li kkunsidra r-riżoluzzjonijiet preċedenti tiegħu dwar il-Lvant Nofsani, 
partikolarment dawk tas-16 ta' Jannar 2003 dwar il-konklużjoni ta' Ftehima ta' 
Assoċjazzjoni mar-Repubblika tal-Libanu, ta' l-10 ta' Marzu 2005 dwar is-sitwazzjoni fil-
Libanu, tas-7 ta' Settembru 2006 dwar is-sitwazzjoni fil-Lvant Nofsani, tat-12 ta' Lulju 
2007 dwar il-Lvant Nofsani, u tad-29 ta' Novembru 2007 dwar il-proposta għal deċiżjoni 
tal-Kunsill li tipprovdi għal assistenza makro-finanzjarja għal-Libanu,

– wara li kkunsidra r-Riżoluzzjonijiet tal-Kunsill tas-Sigurtá tan-Nazzjonijiet Uniti 1559 
(2004), 1636 (2005), 1680 (2006), 1701 (2006) u 1757 (2007),

– wara li kkunsidra l-Ftehima ta' Assoċjazzjoni Ewro-Mediterranja li tistabbilixxi 
assoċjazzjoni bejn il-Komunitá Ewropea u l-Istati Membri tagħha fuq naħa, u r-
Repubblika tal-Libanu, fuq l-oħra,

– wara li kkunsidra d-Deċiżjoni tal-Kunsill 2007/860/KE, ta' l-10 ta' Diċembru 2007, li 
tipprovdi għajnuna makro-finanzjarja għal-Libanu,

– wara li kkunsidra l-istqarrija tas-16 ta' Mejju 2008 mir-Rappreżentant Għoli ta' l-UE 
Javier Solana dwar is-sitwazzjoni fil-Libanu,

– wara li kkunsidra d-Dikjarazzjoni mill-Presidenza f'isem l-Unjoni Ewropea dwar il-Lvant 
Nofsani ta' l-14 ta' Marzu 2008,

– wara li kkunsidra l-Artikolu 103(2) tar-Regoli ta' Proċedura tiegħu,

A. billi l-ġlied vjolenti reċenti bejn il-Hiżbollah u militanti oħra f'Beirut u f'partijiet oħra tal-
Libanu, wara d-deċiżjonijiet meħuda mill-Gvern Libaniż fis-6 ta' Mejju 2008, ħalla 
numru ta' ċittadini mejta u mijiet oħra feruti,

B. billi, fuq il-bażi ta' l-inizjattiva meħuda mil-Lega Għarbija, il-partijiet ikkonċernati laħqu 
ftehim fil-15 ta' Mejju 2008 sabiex itemmu immedjatament il-manifestazzjonijiet armati 
fil-forom kollha tagħhom, sabiex jerġgħu jibdew id-djalogu nazzjonali bbażat fuq il-
kwistjonijiet ta' gvern ta' unitá nazzjonali u l-liġi elettorali ġdida, u sabiex jerġgħu għall-
ħajja normali u għas-sitwazzjoni li kien hemm qabel l-inċidenti reċenti,

C. billi l-istaġnar politiku attwali fil-Libanu pparalizza l-iffunzjonar tajjeb tal-pajjiż; billi din 
il-kriżi politika hi thedida serja għall-istabilitá fraġli fil-Libanu u fir-reġjun kollu,

D. billi l-Libanu hu pajjiż b'rabtiet politiċi, ekonomiċi u kulturali b'saħħithom ma' l-Ewropa 
u hu sieħeb importanti ta' l-Unjoni Ewropea fil-Lvant Nofsani; billi Libanu sovran u 

demokratiku jista' jkollu rwol kruċjali kemm fl-iżvilupp ta' Sħubija Ewro-Mediterranja 
b'saħħitha kif ukoll biex tinstab paċi dejjiema fil-Lvant Nofsani,

E. billi l-Artikolu 2 tal-Ftehima Ewro-Mediterranja li jistabbilixxi assoċjazzjoni bejn il-
Komunità Ewropea u l-Istati Membri tagħha fuq naħa, u r-Repubblika tal-Libanu fuq l-
oħra, jistipula li r-relazzjonijiet bejn il-Partijiet, kif ukoll id-dispożizzjonijiet kollha tal-
Ftehima, għandhom ikunu bbażati fuq ir-rispett tal-prinċipji demokratiċi u tad-drittijiet 
fundamentali tal-bniedem, kif stabbiliti fid-Dikjarazzjoni Universali dwar id-Drittijiet tal-
Bniedem, li jiggwida l-politiki interni u internazzjonali tagħhom u jikkostitwixxi element 
essenzjali ta' din il-Ftehima,

F. billi r-Riżoluzzjoni tal-Kunsill tas-Sigurtá tan-NU 1757(2007) waqqfet tribunal 
internazzjonali sabiex iressaq persuni responsabbli għall-qtil ta' l-ex Prim Ministru Rafik 
Hariri u għal għadd ta' qtil politiku ieħor fil-Libanu,

G. billi l-Libanu qed jiffaċċja sfidi finanzjarji u ekonomiċi sostanzjali; billi l-awtoritajiet tal-
Libanu adottaw, fl-4 ta' Jannar 2007, programm komprensiv ta' riformi soċjo-ekonomiċi; 
billi għajnuna makro-finanzjarja li tlaħħaq EUR 800 miljun kienet offruta mill-Unjoni 
Ewropea,

H. billi aktar minn 300,000 refuġjat Palestinjan qed jgħixu fil-Libanu; billi qed ikun hemm 
skontri vjolenti f'xi kampijiet tar-refuġjati Palestinjani fil-pajjiż, 

I. billi s-sitwazzjoni fil-farms ta' Shebaa, u t-twaqqif ta' konfini bejn il-Libanu u l-Iżrael 
għadhom kwistjonijiet pendenti,

J. billi s-Sirja għad għandha influenza konsiderevoli fl-affarijiet interni tal-Libanu,

1. Jesprimi t-tħassib serju tiegħu dwar il-konsegwenzi gravi possibbli tal-kriżi politika 
attwali u d-deterjorament tas-sitwazzjoni tas-sigurta fil-Libanu; jenfasizza l-importanza 
ta' l-istabilitá, is-sovranitá, l-indipendenza u l-integritá territorjali tal-Libanu; jenfasizza 
wkoll li l-istabilitá politika fil-Libanu ma tistax tinbena la bil-vjolenza u lanqas bl-
influenza esterna;

2. Jappoġġja l-isforzi kollha li jistgħu jwasslu biex tinstab soluzzjoni kostituzzjonali u 
demokratika, ibbażata fuq konsensus nazzjonali, għall-istaġnar politiku attwali, inkluż l-
elezzjoni ta' President ġdid tar-Rebubblika; jenfasizza li l-ebda soluzzjoni dejjiema ma 
tista' tinstab mingħajr ma l-partijiet involuti juru rieda politika vera li jridu jindirizzaw il-
kawżi bażiċi tal-kriżi; jilqa' b'sodisfazzjon il-mod pożittiv li bih l-armata u s-servizzi tas-
sigurtá ikkontribwew biex itemmu l-iżviluppi reċenti;

3. Jilqa' b'sodifazzjon il-ftehima milħuqa mill-partijiet fil-15 ta' Mejju 2008; jinkoraġġixxi 
lill-forzi politiċi Libaniżi kollha sabiex jimplimentaw b'mod sħiħ din il-ftehima, 
speċjalment l-impenn li jibqgħu lura milli jużaw l-armi jew il-vjolenza biex jilħqu 
għanijiet politiċi, li jimpenjaw irwieħhom fi djalogu nazzjonali bbażat fuq il-kwistjonijiet 
ta' gvern ta' unitá nazzjonali u favur il-liġi elettorali ġdida, u sabiex jieħdu miżuri oħra li 
jibnu l-fiduċja wara l-passi pożittivi reċenti li ħa l-gvern;

4. Jappoġġja l-pjan adottat mil-Lega Għarbija u l-isforzi li saru mis-Segretarju Ġenerali biex 
isib soluzzjoni għall-kriżi politika fil-Libanu; jappoġġja l-isforzi tal-Qatar biex jagħmilha 
ta' medjatur bejn il-partijiet;

5. Iħeġġeġ lill-President tal-Parlament Libaniż biex jara li l-istituzzjoni terġa tibda 
tiffunzjona, għaliex dan huwa rekwiżit bażiku għad-demokrazija, kif ukoll biex isir 
kontribut għas-suċċess tad-djalogu nazzjonali u tinstab soluzzjoni ta' kompromess għall-
istaġnar politiku attwali;

6. Itenni l-importanza ta' l-irwol ta' l-UNIFIL; iqis bħala vitali li l-Gvern Lebaniż jeżerċita 
s-sovranitá sħiħa u l-kontroll effettiv fuq il-fruntieri u t-territorju tal-pajjiż b'mod li 
jiggarantixxi s-sigurtá ta' l-istat u taċ-ċittadini tiegħu;

7. Itenni l-istedina tiegħu lill-partijiet ikkonċernati kollha biex jappoġġjaw il-ħidma tat-
tribunal internazzjonali sabiex jitressqu quddiemu dawk responsabbli mill-qtil ta' l-ex-
Prim Ministru Rafik Hariri u minn qtil ieħor b'motivi politiċi fil-Libanu, u jħeġġeġ lis-
Sirja biex tikkopera bis-sħiħ miegħu;

8. Jilqa' b'sodisfazzjon l-isforzi ta' solidarjetá tal-Libanu fir-rigward ta' l-ospitalitá 
temporanja li ta lir-refuġjati Palestinjani; iħeġġeġ, madankollu, lill-Gvern Libaniz biex 
jagħmel l-isforzi kollha possibbli sabiex tintemm id-diskriminazzjoni kontrihom; itenni s-
sejħa tiegħu lill-komunitá internazzjonali sabiex iżżid l-għajnuna tagħha ħalli tinstab 
soluzzjoni għall-problema tar-refuġjati Palestinjani fir-reġjun;

9. Jistieden lis-Sirja biex tieqaf minn kull interferenza li jista' jkollha impatt negattiv fuq l-
affarijiet interni tal-Libanu u biex tassumi rwol kostruttiv fil-kisba ta' stabilita 
sostenibbli fil-pajjiż;

10. Itenni l-appoġġ tiegħu għad-determinazzjoni ta' l-Unjoni Ewropea li tassisti lil-Libanu fir-
ristrutturazzjoni ekonomika tiegħu; jistieden lill-Kunsill u lill-Kummissjoni biex ikomplu 
l-isforzi tagħhom ħalli jappoġġjaw ir-rikostruzzjoni u l-irkupru ekonomiku tal-Libanu kif 
ukoll biex tiġi stabbilita koperazzjoni aktar mill-viċin mas-soċjeta ċivili fil-pajjiż, ħalli 
jkun hemm aktar promozzjoni tad-demokrazija fil-pajjiż;

11. Jagħti istruzzjoni lill-President tiegħu biex jgħaddi din ir-riżoluzzjoni lill-Kunsill, lill-
Kummissjoni, lir-Rappreżentant Għoli tal-Politika Komuni ta' l-Affarjiet Barranin u tas-
Sigurtà, lill-gvernijiet u lill-parlamenti ta' l-Istati Membri, lis-Segretarju Ġenerali tan-NU, 
lis-Segretarju Ġenerali tal-Lega Għarbija, lill-Mibgħut tal-Kwartett fil-Lvant Nofsani, lill-
President ta' l-Assemblea Parlamentari Ewro-Mediterranja, lill-Gvern u lill-Parlament tal-
Libanu, u lill-President u lill-Gvern tas-Sirja.


